
INSTITUTSIONAL 
O‘ZGARISHLAR SHAROITIDA 
AHOLI DAROMADLARI 
TARKIBINING OSHISHI VA 
DAROMADLAR TENGSIZLIGINI 
KAMAYTIRISHNING 
ISTIQBOLLI YO‘NALISHLARI

Ergasheva Nafisa Baxridinovna
O‘zbekiston Milliy universitetining tadqiqotchisi
Elektron pochta: nafisaergasheva152@gmail.com

Annotatsiya: Ushbu maqolada aholi daromadlari tarkibining oshish omillari, zamonaviy iqtisodiy sharoitlarda aholi 
daromadlari o‘sishining asosiy manbalari va daromadlar tengsizligini kamaytirish mexanizmlari tahlil qilinadi. Shuningdek, 
jahon tajribasiga tayanib, O‘zbekistonda ushbu yo‘nalishda amalga oshirilayotgan ijtimoiy-iqtisodiy islohotlar ko‘rib 
chiqiladi. Maqolada davlat siyosatining ijtimoiy adolatni ta’minlashdagi roli, aholining real daromadlarini oshirishda raqamli 
iqtisodiyot, soliq yengilliklari va bandlik dasturlarining ta’siri ilmiy asosda yoritiladi.

Kalit soʻzlar: daromad tarkibi, tengsizlik, real daromad, ijtimoiy adolat, bandlik, soliq siyosati, iqtisodiy islohotlar.

Abstract: This article analyzes the factors contributing to the growth of income structure, the main sources of income 
growth under modern economic conditions, and mechanisms for reducing income inequality. Relying on international 
experience, it also examines the socio-economic reforms implemented in Uzbekistan in this field. The article scientifically 
highlights the role of state policy in ensuring social justice and the impact of the digital economy, tax incentives, and 
employment programs on increasing real incomes.

Key words: income structure, inequality, real income, social justice, employment, tax policy, economic reforms.

Аннотация: В данной статье анализируются факторы роста структуры доходов, основные источники роста доходов 
населения в современных экономических условиях, а также механизмы снижения неравенства доходов. Также, 
опираясь на мировой опыт, рассматриваются социально-экономические реформы, проводимые в Узбекистане 
по данному вопросу. В статье научно освещается роль государственной политики в обеспечении социальной 
справедливости, влияние цифровой экономики, налоговых льгот и программ занятости на рост реальных доходов 
населения.

Ключевые слова: структура доходов, неравенство, реальные доходы, социальная справедливость, занятость, 
налоговая политика, экономические реформы.

K I R I S H 
Bugungi globallashuv va iqtisodiy o‘zgarishlar sharoitida aholi farovonligini oshirish hamda barqaror 

ijtimoiy muvozanatni ta’minlash muhim masalalardan biri hisoblanadi. Ayniqsa, aholining daromadlari tarkibini 
kengaytirish, real daromadlarni oshirish va tengsizlikni kamaytirish orqali ijtimoiy adolatga erishish davlat 
siyosatining ustuvor yo‘nalishiga aylangan. O‘zbekiston Respublikasida 2030-yilgacha bo‘lgan Taraqqiyot 
strategiyasida [1] kambag‘allikni qisqartirish, aholining yashash sharoitlarini yaxshilash hamda daromadlar 
manbalarini diversifikatsiya qilish masalalariga alohida e’tibor qaratilgan. Ushbu maqolada daromadlar 
tarkibining asosiy manbalari, ularning o‘sish dinamikasi, tengsizlikni yuzaga keltiruvchi omillar va ularni 
kamaytirishning istiqbolli yo‘nalishlari ilmiy jihatdan tahlil qilinadi.

M A V Z U G A  O I D  A D A B I Y O T L A R  S H A R H I 
Daromadlar masalasi iqtisodiyot nazariyasida doimiy dolzarbligini saqlab kelmoqda. Klassik iqtisodchilar 

asarlarida bu masalaga alohida e’tibor qaratilgan bo‘lib, ularning tadqiqotlari daromadlarning shakllanishi, 
taqsimlanishi va tengsizlikning ijtimoiy oqibatlarini tahlil qilishga qaratilgan. S. Kuznets [2] o‘zining iqtisodiy 
o‘sish va daromadlar tengsizligi haqidagi mashhur ishlanmalarida iqtisodiy rivojlanish jarayonida dastlab 
tengsizlik oshishi, biroq keyinchalik kamayishi mumkinligini ta’kidlagan. Bu g‘oya keyinchalik “Kuznets egri 
chizig‘i” nazariyasi sifatida iqtisodiy adabiyotlarda keng muhokama qilingan.

T. Piketty [3] esa kapital jamg‘arilishi va uni taqsimlash mexanizmlarini o‘rganib, jamiyatdagi tengsizlikning 
asosiy sababi sifatida kapital va daromad o‘rtasidagi tafovutni ko‘rsatadi. Uning xulosalariga ko‘ra, kapitalning 
yuqori darajada jamg‘arilishi ijtimoiy tabaqalanishni kuchaytiradi va iqtisodiy resurslarning teng taqsimlanishiga 
to‘sqinlik qiladi. Bu nuqtayi nazar, ayniqsa, zamonaviy globallashuv sharoitida dolzarb bo‘lib, davlat siyosatining 
qayta taqsimlash mexanizmlariga bo‘lgan ehtiyojni kuchaytiradi.

O‘zbekiston sharoitida ham daromadlar va tengsizlik muammolari mahalliy tadqiqotchilar tomonidan 
keng o‘rganilgan. Jumladan, T. Mahmudov [4] daromadlarning tarkibi va ularning ijtimoiy qatlamlarga ta’sirini 
tahlil qilgan, S. G‘ulomov [7] esa iqtisodiy islohotlar jarayonida ijtimoiy tenglikni ta’minlash mexanizmlarini 
ilmiy asoslab bergan. A. Jalilovlar [8] o‘z tadqiqotlarida ijtimoiy-iqtisodiy barqarorlikni ta’minlashda aholi 
daromadlarining muhim rolini ko‘rsatadi. Mahalliy mualliflarning ishlari O‘zbekiston iqtisodiy rivojlanishining 
o‘ziga xos sharoitlarini hisobga olgani bilan alohida ahamiyat kasb etadi.

Bundan tashqari, xalqaro tashkilotlarning hisobotlari daromadlar tengsizligini kamaytirishda amaliy 
yondashuvlarni taklif etadi. BMT va UNDP [6] hisobotlarida ijtimoiy adolatni ta’minlash, daromadlarni qayta 
taqsimlash va ijtimoiy himoya tizimlarini mustahkamlash masalalari asosiy yo‘nalishlardan biri sifatida 
belgilangan. Jahon banki [5] esa iqtisodiy o‘sishning barqarorligi va inklyuzivligini oshirish uchun bandlik 
siyosatini kuchaytirish, ta’lim va sog‘liqni saqlash sohalariga sarmoyalarni ko‘paytirishni muhim shart sifatida 
ta’kidlaydi.

Shunday qilib, mavjud adabiyotlar va tadqiqotlar shuni ko‘rsatadiki, daromadlarning tarkibini kengaytirish, 
tengsizlikni kamaytirish va ijtimoiy adolatni ta’minlash masalalari nafaqat nazariy, balki amaliy nuqtayi 
nazardan ham muhimdir. Klassik va zamonaviy nazariyalar, xalqaro tashkilotlar hisobotlari hamda mahalliy 
tadqiqotchilarning ishlari ushbu masalaning ko‘p qirrali va murakkabligini ochib beradi.

T A D Q I Q O T  M E T O D O L O G I YA S I 
Tadqiqotda statistik tahlil, solishtirma tahlil, kontent-tahlil metodlari, shuningdek grafik va jadval asosida 

natijalarni tasvirlash usullaridan foydalanildi. Asosiy ma’lumotlar O‘zbekiston Respublikasi Davlat statistika 
qo‘mitasi, Markaziy bank hamda Jahon banki ma’lumotlar bazasidan olindi. Tahlillar 2019–2024-yillarga oid real 
daromadlar va tengsizlik ko‘rsatkichlari asosida olib borildi. Qo‘llangan metodlar yordamida o‘zgarishlarning 
ichki sabab va oqibatlari aniqlanib, istiqbolli yo‘nalishlar shakllantirildi.

T A H L I L  V A  N A T I J A L A R
Tahlil natijalari shuni ko‘rsatadiki, ish haqi hozirgi kunda aholining asosiy daromad manbai sifatida o‘z 

ahamiyatini saqlab qolmoqda. Shu bilan birga, tadbirkorlik va kapital daromadlari ulushi asta-sekinlik bilan o‘sib 
borishi mumkinligi kuzatilmoqda. Bu jarayon kelgusida aholi daromadlarining diversifikatsiyasini kengaytirish 
uchun katta imkoniyatlar yaratadi (1-rasm).

1-rasm. O‘zbekistonda aholi daromadlarining tarkibi (2024-yil holatiga, % da)

Yuqoridagi ma’lumotlardan ko‘rinib turibdiki, ish haqi barqaror asosiy manba bo‘lib xizmat qilayotgan bir 
paytda, tadbirkorlik va kapital daromadlarini oshirish istiqbollari mavjud. Bu yo‘nalishlarni rag‘batlantirish orqali 
aholi orasida iqtisodiy faoliyatning turli shakllarini kengaytirish, natijada daromad manbalarining xilma-xilligini 
kuchaytirish mumkin bo‘ladi. Bunday jarayon uzoq muddatda iqtisodiy barqarorlikni mustahkamlashga xizmat 
qiladi. (2-rasm).

2-rasm. Gini koeffitsienti bo‘yicha tengsizlik darajasi (2019-2023)

Gini koeffitsienti asta-sekin kamayib borayotgani ijtimoiy tenglikni ta’minlash yo‘lida sezilarli ijobiy natijalar 
kuzatilayotganidan dalolat beradi. Ushbu ko‘rsatkichlarning dinamikasi so‘nggi yillarda pasayish tendensiyasiga 
ega bo‘lib, amalga oshirilayotgan iqtisodiy va ijtimoiy siyosat chora-tadbirlari o‘z samarasini bermoqda.

Kelgusida bu ijobiy tendensiyani yanada mustahkamlash va chuqurlashtirish orqali ijtimoiy adolat 
tamoyillarini barqarorlashtirish mumkin. Xususan, aholi daromadlari diversifikatsiyasini kengaytirish, past 
daromadli qatlamlarni qo‘llab-quvvatlash va inklyuziv iqtisodiy o‘sishni ta’minlash orqali Gini koeffitsientining 
barqaror pasayishini ta’minlash kutiladi.

1-jadval. Daromadlar tengsizligini kamaytiruvchi asosiy omillar
Yo‘nalish Ta’sir darajasi

Bandlikni oshirish Yuqori

Ijtimoiy himoya dasturlari O‘rta

Soliq siyosatining differensialligi Yuqori

Ta’lim va malaka oshirish Yuqori

Natijalar ko‘rsatmoqda-ki, bandlikni oshirish, ijtimoiy himoya va ta’limga sarmoya kiritish orqali daromadlar 
tengsizligini sezilarli darajada kamaytirish mumkin.

Daromadlar tengsizligini kamaytirishda eng katta ta’sir bandlikni oshirishga to‘g‘ri keladi. Ish o‘rinlari yaratish 
orqali aholi doimiy daromadga ega bo‘ladi. Shuningdek, soliq siyosatining progressivligi yuqori daromad egalari 
hisobidan ijtimoiy tenglikni oshirish imkonini beradi. Ta’lim va kasbga yo‘naltirish esa uzoq muddatli istiqbolda 
daromadlar tengsizligini ancha kamaytiradi (2-jadval).

2-jadval. SWOT tahlili

Kuchli tomonlar (Strengths) Zaif tomonlar (Weaknesses)

Davlatning ijtimoiy himoya va daromadlarni oshirishga 
qaratilgan islohotlari faol amalga oshirilmoqda.

Hududlar o‘rtasida iqtisodiy rivojlanish va daromadlar 
darajasidagi katta tafovutlar mavjud.

Soliq tizimini liberallashtirish va kichik biznesni qo‘llab-
quvvatlash orqali daromad manbalari kengaymoqda.

Mehnat bozorida norasmiy bandlikning yuqoriligi sababli 
ayrim qatlamlar ijtimoiy himoyadan chetda qolmoqda.

Raqamli iqtisodiyot va yangi ish o‘rinlari yaratish jarayonlari 
tezlashmoqda.

Daromadlar tarkibida mehnat daromadlari ulushining 
pastligi, kapital daromadlar manbalarining 
rivojlanmaganligi.

Ijtimoiy to‘lovlar va minimal ish haqi darajasining oshirilishi 
aholining real daromadlarini mustahkamlamoqda.

Iqtisodiy o‘sish natijalari aholining barcha qatlamlariga 
teng taqsimlanmayapti.

Imkoniyatlar (Opportunities) Tahdidlar (Threats)
Sanoat va qishloq xo‘jaligida yuqori qo‘shilgan qiymatga 
ega mahsulotlar ishlab chiqarish orqali yangi daromad 
manbalarini shakllantirish.

Global iqtisodiy beqarorlik va inflyatsiya daromadlar real 
qiymatini pasaytirishi mumkin.

Raqamlashtirish va innovatsion texnologiyalar orqali yangi 
bandlik shakllari va xizmatlar sektorining o‘sishi.

Mehnat migratsiyasiga bog‘liq tashqi omillar daromadlar 
barqarorligiga xavf tug‘diradi.

Davlatning ijtimoiy siyosatiga oid yangi dasturlar, subsidiyalar 
va kreditlar yordamida kambag‘allikni qisqartirish imkoniyati.

Soliq bazasining torayishi va norasmiy iqtisodiyot 
ulushining ko‘pligi jarayonlarni sekinlashtiradi.

Xalqaro tajriba va hamkorlik orqali daromadlarni 
taqsimlashda ilg‘or yondashuvlarni joriy etish.

Aholi o‘rtasida ta’lim darajasi va malakaning pastligi 
yuqori daromadli sohalarga kirish imkoniyatini cheklaydi.

Ushbu SWOT tahlil zamonaviy sharoitda daromad tarkibini oshirish va daromadlar tengsizligini kamaytirish 
yo‘nalishlarini tizimli ko‘rib chiqishga imkon beradi.

Kuchli tomonlar bo‘limida ko‘rinib turibdiki, so‘nggi yillarda O‘zbekistonda amalga oshirilayotgan ijtimoiy-
iqtisodiy islohotlar aholining daromad manbalarini kengaytirishga va turmush darajasini yaxshilashga xizmat 
qilmoqda. Soliq tizimidagi liberallashtirish jarayonlari hamda kichik biznesni qo‘llab-quvvatlash siyosati mehnat 
bozorini jonlantirmoqda. Shuningdek, raqamli iqtisodiyotning rivojlanishi yangi ish o‘rinlari yaratib, daromad 
tarkibining o‘sishiga zamin yaratmoqda.

Zaif tomonlar esa daromadlar tengsizligini kamaytirishda mavjud to‘siqlarni aks ettiradi. Hududlar o‘rtasidagi 
iqtisodiy tafovutlar, norasmiy bandlikning yuqoriligi va mehnat daromadlarining past ulushi daromadlarni adolatli 
taqsimlashga halaqit bermoqda. Bu esa ijtimoiy himoya tizimiga to‘liq jalb etilmagan qatlamlar sonini oshirib, 
iqtisodiy o‘sish natijalarining bir xil taqsimlanmasligiga olib kelmoqda.

Imkoniyatlar qismi ko‘rsatadiki, eksportga yo‘naltirilgan sanoat tarmoqlarini rivojlantirish, yuqori qo‘shilgan 
qiymatga ega mahsulotlar ishlab chiqarishni kengaytirish va innovatsion texnologiyalarni joriy etish orqali 
daromadlar bazasini mustahkamlash mumkin. Davlatning ijtimoiy siyosatini rivojlantirishga yo‘naltirilgan yangi 
dasturlar, subsidiyalar va kreditlar ham daromadlarni oshirish va tengsizlikni kamaytirishga xizmat qiladi.

Tahdidlar esa mavjud yutuqlarni yo‘qqa chiqarishi mumkin bo‘lgan xavflarni ifodalaydi. Global iqtisodiy 
beqarorlik, inflyatsiya va mehnat migratsiyasi bilan bog‘liq omillar aholining real daromadlarini pasaytirishi 
mumkin. Shuningdek, norasmiy iqtisodiyotning keng tarqalganligi va soliq bazasining torligi daromadlarni 
oshirish yo‘lidagi asosiy cheklovlardan biridir. Ta’lim va malaka darajasining pastligi esa yuqori daromadli 
sohalarga kirish imkoniyatlarini chegaralab qo‘ymoqda.

Umuman olganda, SWOT tahlil shuni ko‘rsatadiki, mavjud kuchli tomonlar va imkoniyatlardan oqilona 
foydalanish orqali daromad tarkibini oshirish va daromadlar tengsizligini kamaytirish mumkin. Buning uchun 
zaif tomonlarni bartaraf etish va tahdidlarning salbiy ta’sirini kamaytirishga qaratilgan aniq strategiyalar ishlab 
chiqish zarur.

X U L O S A  V A  T A K L I F L A R 
Mamlakatda daromadlar tarkibini kengaytirish va ijtimoiy tengsizlikni kamaytirish orqali barqaror iqtisodiy 

rivojlanishga erishish mumkin. Buning uchun davlat siyosatining ustuvor yo‘nalishlari sifatida daromadlarni 
shakllantirish mexanizmlarini takomillashtirish, ijtimoiy adolatni kuchaytirish hamda aholi turmush darajasini 
oshirishga qaratilgan kompleks choralarni amalga oshirish zarur. Xususan, progressiv soliq siyosatini yuritish 
yuqori daromad egalari hisobidan adolatli qayta taqsimlashni ta’minlab, ijtimoiy tenglikni mustahkamlash 
imkonini beradi. Kasb-hunarga o‘qitish va qayta tayyorlash dasturlari esa aholining mehnat bozoridagi 
raqobatbardoshligini oshiradi, yangi kasbiy ko‘nikmalarni shakllantirish orqali daromadlar manbalarini 
kengaytiradi.

Bandlik dasturlarini kengaytirish va tadbirkorlik faoliyatini qo‘llab-quvvatlash ham daromadlarning barqaror 
manbalarini yaratadi. Ayniqsa, kichik biznes va oilaviy tadbirkorlikni rivojlantirish orqali aholining keng qatlamlarini 
iqtisodiy faoliyatga jalb etish imkoniyati yuzaga keladi. Shu bilan birga, hududlar o‘rtasidagi iqtisodiy tafovutlarni 
kamaytirish, norasmiy bandlikni qisqartirish va mehnat resurslaridan samarali foydalanish kelgusida ijtimoiy-
iqtisodiy barqarorlikni ta’minlaydi.

Raqamli iqtisodiyot imkoniyatlaridan samarali foydalanish daromadlar manbalarini kengaytirishda muhim 
o‘rin tutadi. Elektron tijorat, masofaviy mehnat, raqamli xizmatlar va innovatsion texnologiyalarning joriy 
etilishi yangi ish o‘rinlarini yaratibgina qolmay, iqtisodiy faoliyat samaradorligini oshiradi. Bu jarayon nafaqat 
daromadlarni oshiradi, balki jamiyatda raqobatbardoshlikni kuchaytiradi hamda global iqtisodiy tizimga 
integratsiyani tezlashtiradi.

Umuman olganda, daromadlar tarkibini kengaytirish va ijtimoiy tengsizlikni kamaytirish bo‘yicha amalga 
oshiriladigan chora-tadbirlar mamlakatning uzoq muddatli barqaror rivojlanishi uchun mustahkam poydevor 
yaratadi. Bu jarayonda davlatning iqtisodiy siyosati, xalqaro tajribadan foydalanish va mahalliy sharoitlarga mos 
innovatsion yondashuvlarni uyg‘unlashtirish hal qiluvchi omil bo‘lib xizmat qiladi.

